
 

ᑲᒥᓯᓇᐅᑉ ᐅᖃᐅᓯᖏᑦ − 6-ᖓᓐᓂ 

ᒪᓕᒐᓕᐅᖅᑏᑦ 
 

ᐱᒋᐊᕈᑎᖓ 
 

ᒪᓕᒐᓕᐅᖅᑏᑦ. 

ᓄᓇᕗᑦ ᐱᙳᖅᑎᑕᐅᓯᒪᔪᖅ ᐃᓄᐃᑦ ᒪᓂᑐᐃᓐᓇᓚᐅᙱᒻᒪᑕ ᐊᓯᔾᔨᖅᑕᐅᔪᖃᕆᐊᖃᖅᑎᓪᓗᒍ − 

ᓯᕗᓂᑦᓴᑎᓐᓄᑦ ᑕᑯᓐᓇᕈᓐᓇᖅᑐᑎᒃ ᐱᕕᑦᓴᖃᕐᓂᑎᓐᓂᒃ ᐊᓯᖏᑦ ᓴᐱᓕᖅᓯᒪᑎᓪᓗᒋᑦ. ᐊᖅᑯᑎᓕᐅᖅᑎᐅᔪᑦ 

ᐊᖏᖃᑎᒌᒍᑎᑖᕈᓐᓇᖅᓯᓚᐅᖅᑐᑦ ᐊᒥᓱᓂᒃ ᐊᕝᕕᐊᕈᑎᑕᖃᕋᓗᐊᖅᑎᓪᓗᒍ. 

ᓄᓇᕗᑦ ᐱᙳᖅᑎᑕᐅᓚᐅᖅᑐᖅ ᐃᓄᓐᓄᑦ ᓴᐳᒻᒥᒍᒪᔪᓄᑦ ᓴᖅᑭᔮᖅᑎᑦᓯᒍᒪᔪᓄᓪᓗ ᐃᓅᔾᔪᓯᖏᓐᓂᒃ, 

ᐅᖃᐅᓯᖏᓐᓂᒃ ᐃᖅᑲᐅᒪᔭᐅᒍᑎᑦᓴᖏᓐᓂᓪᓗ − ᓯᕗᓂᑦᓴᑎᓐᓄᑦ ᑕᑯᓐᓇᕈᓐᓇᖅᑐᑎᒃ ᐊᔾᔨᐅᙱᑦᑐᒥᒃ 

ᓯᕗᓪᓕᖅᐹᑦᓯᐊᒥᓗ ᐊᖏᖃᑎᒌᒍᑎᑖᓚᐅᖅᑐᑦ ᓇᓗᓇᐃᖅᓯᒍᑕᐅᓪᓗᓂ ᐃᓄᐃᑦ ᐱᔪᓐᓇᐅᑎᖏᓐᓂᒃ 

ᐱᕚᓪᓕᕈᑎᑦᓴᖏᓐᓂᓪᓗ. 

ᑲᔪᖏᑦᓯᐊᖏᓐᓇᕐᓂᖅ, ᓴᐱᖃᙱᑦᑐᑦ, ᓴᐱᓕᖅᑕᐃᓕᓂᖅ, ᓂᕆᐅᓐᓂᖃᕐᓂᕐᓗ ᓇᓗᓇᐃᒃᑯᑕᐅᔪᖅ 

ᐃᓄᖁᑎᑦᑎᓐᓄᑦ. 

ᐱᒋᐊᕈᑎᖃᕐᓂᐊᖅᑎᓪᓗᑕ ᓇᒻᒥᓂᖅᓱᕐᓂᕐᒧᑦ, ᑭᖑᓪᓕᕐᒥ ᖃᓄᐃᓕᒋᐊᕈᑎᐅᔪᖅ ᓄᓇᕗᒻᒥ, ᑕᑎᒋᒋᐊᓕᕗᑦ 

ᑕᒪᒃᑯᐊ ᓴᙱᓂᐅᔪᑦ ᓯᕗᒧᒋᐊᕈᑎᖃᕐᓂᐊᑎᓪᓗᑕ ᐱᐅᓯᕚᓪᓕᖅᑎᑦᓯᓂᕐᒧᑦ ᓄᓇᕗᒻᒥ ᕿᑐᕐᖓᑎᓐᓄᑦ. 

ᑕᒪᔾᔭ ᑭᓇᐅᓂᕗᑦ - ᑕᐃᒫ ᑕᒡᒐ ᑲᔪᓯᑦᓯᐊᕈᑎᒋᕙᑦᑕᕗᑦ. 

ᐃᓅᓯᖃᕐᓂᖅ ᓄᕙᔾᔪᐊᕐᓇᖅ 19-ᑕᖃᓕᖅᑎᓪᓗᒍ 
 

ᐱᒃᑯᒋᕙᒌᖅᑲᑦᓯ ᐃᓘᓐᓇᓯ ᑲᔪᖏᖅᓴᐃᓯᒪᒐᑦᓯ ᓱᓕᔪᕆᔭᐅᓂᕐᒧᑦ ᓄᓇᕗᒻᒥᐅᓄᑦ. ᓄᑖᑦ ᐅᑎᖅᑐᓪᓗ 

ᒪᓕᒐᓕᐅᖅᑏᑦ ᓇᖏᖃᑕᐅᕗᓯ ᑭᖑᕚᕆᔭᐅᓪᓗᓯ ᓄᓇᕗᒻᒥ ᐱᙳᖅᑎᑦᓯᓯᒪᔪᓄᑦ. 

ᐋᖅᑭᑦᓱᐃᓯᒪᒻᒪᑕ ᑭᖑᓂᑦᑎᓐᓂᒃ, ᐋᖅᑭᑦᓱᐃᓂᐊᖅᑐᓯ ᓯᕗᓂᑦᓴᑎᓐᓂᒃ. 



 

ᐊᕐᕌᒍᓂ ᖁᓕᓂᑕᒫᖅ ᐃᖅᑲᐅᒪᓇᖅᑐᓂᒃ ᓇᓗᓇᐃᒃᑯᑕᖅᑕᖃᖅᐸᑦᑐᖅ − ᓄᓇᕐᔪᐊᒥᐅᑦ 

ᐊᑕᐅᓯᐅᖃᑎᒌᓕᖅᐸᑦᑐᑎᒃ ᓇᓗᓇᖅᑐᒃᑰᖅᑎᓪᓗᒋᑦ. 

ᑕᖅᑭᐅᓯᒪᔪᒥ ᑐᓴᖃᑦᑕᖅᓯᒪᒐᑦᑕ ᐊᓇᐅᑦᓴᒐᖅᑐᓂᒃ ᐅᓇᑕᕐᓂᕐᒧᑦ ᐅᓇᑕᖅᑕᐅᓕᖅᑎᓪᓗᒋᑦ ᔪᑯᕋᐃᓐᒥᐅᑦ 

ᐅᓛᓵᒃᑯᓐᓄᑦ− ᑲᑉᐱᐊᓵᕆᓂᖏᑦ ᐅᓇᑕᕐᓂᒃᑯᑦ ᖃᓂᑦᑐᑦ ᐅᑭᐅᖅᑕᖅᑐᒥ ᑭᒡᓕᑎᓐᓄᑦ. 

ᐃᑉᐱᓐᓂᐊᖃᑎᒋᕙᕗᑦ ᔪᑯᕋᐃᓐᒥᐅᑦ ᐃᑲᔪᖅᓱᖅᐸᕗᓪᓗ. 

ᐊᕐᕌᒎᓯᒪᔫᓐᓂᒃ ᒪᕐᕉᓐᓂᒃ, ᐊᓂᒎᑎᓯᒪᔪᒍᑦ ᑲᑉᐱᐊᓇᖅᑐᒃᑰᕈᑎᖃᕐᓂᕐᒥᒃ ᓄᕙᔾᔪᐊᕐᓇᖅ 19 

ᓯᐊᕐᒪᐸᓪᓕᐊᑎᓪᓗᒍ. ᐃᓅᓯᖃᖅᓯᒪᔪᒍᑦ ᐃᓅᖃᑎᑦᑎᓐᓂᒃ ᖃᓂᒋᔭᖃᑦᑕᐃᓕᓪᓗᑕ ᓇᓪᓕᒋᔭᑦᑎᓐᓂᒃ, 

ᐊᖏᕐᕋᖅᓯᒪᓪᓗᑕ ᐃᖅᑲᓇᐃᔭᖃᑦᑕᖅᓯᒪᔪᒍᑦ, ᑐᙵᓱᖃᑎᒌᖃᑦᑕᖅᓯᒪᓪᓗᑕᓗ ᒪᑐᐊᖅᓯᒪᓪᓗᑕ. 

ᑭᑦᓵᖃᑎᒋᕙᕗᑦ ᐃᓚᙵᖅᓯᒪᔪᑦ ᖁᕕᐊᓲᑎᒋᓪᓗᒋᓪᓗ ᖃᓄᐃᒍᓐᓃᖅᓯᒪᔪᑦ. 

ᒪᓕᒐᓕᐅᖅᑎᐅᓪᓗᓯ, ᓂᕈᐊᖅᑕᐅᓚᐅᖅᑐᓯ ᓄᓇᕗᒻᒥ ᑎᑭᑕᐅᓚᐅᙱᓐᓂᖓᓂ ᓄᑖᓂᒃ 

ᓯᐊᕐᒪᐸᓪᓕᐊᓂᐅᔪᓂᒃ ᐊᒻᒪᓗ Omicron ᓄᕙᔾᔪᐊᕐᓇᕐᒥᒃ ᓯᐊᕐᒪᐸᓪᓕᐊᓚᐅᖅᑐᖅ ᓄᓇᓕᑦᑎᓐᓂ 

ᓱᑲᑦᑐᐊᓗᒻᒥᒃ ᑕᐃᒪᓐᓇᑎᒋ ᑕᑯᓚᐅᖅᓯᒪᙱᑕᑦᑎᓐᓂᒃ. 

ᓄᕙᔾᔪᐊᕐᓇᖅ 19 ᓇᓗᓇᐃᖅᓯᒋᐊᒃᑲᓐᓂᕈᑕᐅᓚᐅᖅᑐᖅ ᓄᓇᕗᒻᒥ ᓇᓕᒧᒌᓐᓂᕐᒧᑦ 

ᐊᒥᒐᖅᓯᓂᑐᐃᓐᓇᐅᙱᑦᑐᓂᒃ ᐃᓪᓗᑭᑦᓴᕐᓂᕐᒧᑦ, ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐃᓐᓇᒻᒪᕆᓐᓄᓪᓗ 

ᐃᑉᐱᒋᔭᐅᔾᔪᑎᓂᒃ, ᑭᓯᐊᓂᑦᑕᐅᖅ ᓴᐱᓕᖅᑕᐅᓕᒍᓐᓇᓂᑦᑎᓐᓂᒃ ᐊᑕᐅᓯᐅᖃᑎᒌᓪᓗᑕ ᑖᑦᓱᒪᖓᑦᓴᐃᓐᓇᖅ. 

ᑕᑯᓯᒪᔭᕗᑦ ᐋᓐᓂᐊᖃᕐᓇᖏᑦᑐᓕᕆᔨᕗᑦ ᐃᖅᑲᓇᐃᔭᖅᑐᓪᓗ ᑭᒃᑯᓕᒫᓂᒃ ᐃᑲᔪᖅᑐᑦᑎᒃ ᐅᓪᓗᑕᒫᑦ 

ᐱᒃᑯᓇᐃᓐᓇᓕᖃᑦᑕᖅᑐᓂᒃ. 

ᐃᐱᒋᕙᕗᑦ ᓴᐱᓕᖅᑕᐃᓕᒍᓐᓇᖅᓯᒪᓂᖏᑦ. 

ᑕᑯᓯᒪᔪᒍᑦ ᓄᓇᓕᕗᑦ ᐊᑕᐅᓯᐅᖃᑎᒌᓕᖅᓯᒪᓂᖏᓐᓂᒃ ᐃᑲᔪᖅᑐᐃᓪᓗᑎᒃ ᐃᓐᓇᒻᒪᕆᑦᑎᓐᓂᒃ ᐃᓚᒌᓂᓪᓗ 

ᐃᑲᔪᖅᑕᐅᒋᐊᓕᓐᓂᒃ. 

ᑲᑎᖃᑎᒌᑉᐳᒍᑦ ᓴᐱᓕᖅᑕᐃᓕᒍᓐᓇᖅᓯᒪᓂᖏᓐᓄᑦ. 

ᑕᑯᓯᒪᔪᒍᑦ ᒐᕙᒪᒋᔭᕗᑦ ᑲᑐᔾᔨᖃᑎᖃᕐᓂᖏᓐᓂᒃ ᓄᓇᕗᒻᒥ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ 

ᐊᖑᒻᒪᑎᒍᓐᓇᖁᓪᓗᒋᑦ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ ᑭᒃᑯᑐᐃᓐᓇᕐᓂᒃ ᑐᓴᐅᒪᑎᑦᓯᒋᐊᕐᓂᒃᑯᑦ, 

ᑲᐱᓯᖃᑦᑕᕐᓂᒃᑯᑦ, ᑐᐊᕕᕐᓇᖅᑐᒃᑯᑦ ᓄᕙᔾᔪᐊᕐᓇᖅ 19 ᐱᓪᓗᒍ ᐃᑲᔫᑎᑎᒍᑦ, ᐊᑐᐃᓐᓇᖃᖅᑎᑦᓯᓂᒃᑯᓪᓗ 

ᐊᓂᑦᑕᐃᓕᑎᑕᐅᔪᓄᑦ ᑐᓂᐅᖅᑲᒐᕐᓂᒃ. 

ᑐᙵᓱᑦᑎᑉᐸᕗᑦ ᐱᔨᑦᓯᕋᕐᓂᖏᑦ. 

ᑲᑐᔾᔨᓪᓗᑕ, ᐊᖅᑯᓵᖅᓯᒪᔪᒍᑦ ᓲᕐᓗ ᓯᓚᕐᓂᓪᓗᒃᑯᑦ ᓇᓗᓇᖅᑐᒃᑰᕐᓇᖅᓯᒪᑎᓪᓗᒍ ᓯᐊᕐᒪᐸᓪᓕᐊᓂᖅ 

ᑕᑯᕙᓪᓕᐊᓕᖅᑯᒍᓪᓗ ᓄᕗᔭᒍᓐᓃᖅᐸᓪᓕᐊᔪᒥᒃ ᓯᕗᓂᑦᑎᓐᓂ. 

ᑲᑐᔾᔨᓂᖅ ᑖᒃᑯᓄᖓᑦᓴᐃᓐᓇᖅ ᑐᕌᒐᑦᑎᓐᓄᑦ 
 

ᑕᑯᔭᐅᒍᒪᓯᒪᔪᑦ ᓄᓇᕗᒻᒥ ᑐᙵᕕᖃᐃᓐᓇᖅᓯᒪᔪᑦ ᐃᓄᐃᑦ ᐱᖅᑯᓯᖏᓐᓂᒃ 

ᐱᓕᕆᖃᑎᒌᓐᓂᕐᒧᑦ/ᐃᑲᔪᖃᑎᒌᓐᓂᕐᒧᑦ − ᐃᑲᔪᖃᑎᒌᓐᓂᖅ ᐃᓄᑑᔾᔨᖏᓪᓗᓂ ᐱᔭᕆᐊᕆᔭᕆᐊᓕᓐᓂᒃ. 



 

ᒐᕙᒪᒃᑯᑦ ᑐᕌᒐᖓᑦ ᐊᑎᓕᒃ, ᑲᑐᔾᔨᓗᑕ, ᐱᔾᔪᑎᓕᒃ ᐊᖏᖅᓯᓂᕐᒧᑦ ᐱᓕᕆᖃᑎᖃᕐᓂᕐᒧᑦ 

ᐊᑕᐅᓯᐅᖃᑎᒌᓪᓗᑎᒃ ᐱᙳᖅᑎᑕᐅᒍᓐᓇᖁᓪᓗᒍ ᓴᐱᓕᕈᑕᐅᓯᒪᙱᑦᑐᑦ ᓲᕐᓗ ᓯᓐᓇᑦᑐᐊᕆᔭᐅᓯᒪᔪᑦ. 

ᑲᑐᔾᔨᓗᑕ ᑐᕌᒐᖅ ᐊᔾᔨᐅᙱᑦᑐᖅ. ᓯᕗᓪᓕᖅᐹᖑᓪᓗᓂ ᐋᖅᑭᑦᓱᖅᑕᐅᓯᒪᔪᖅ 

ᐅᖃᖃᑎᒌᒍᑕᐅᓚᐅᖅᓯᒪᙱᑦᑐᑎᒍᑦ ᒪᓕᒐᓕᐅᖅᑎᓕᒫᓄᑦ, ᓯᕗᓕᖅᑎᖏᓐᓄᑦ ᓄᓇᕗᑦ ᑐᙵᕕᒃᑯᑦ 

ᓄᓇᕗᒻᒥᓗ ᐱᖓᓱᓄᑦ ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. 

ᑐᙵᕕᖓ ᑐᙵᓇᕐᓂᖅ, ᐅᕝᕙᓘᓐᓃᑦ “ᒪᑐᐃᖓᓂᖅ, ᐃᓚᐅᑎᑦᓯᓂᖅ ᑐᙵᓇᕐᓂᒃᑯᑦ, ᐃᓚᕋᓇᙱᓐᓂᖅ,” 

ᑖᒃᑯᐊ ᑐᕌᒐᐃᑦ ᓇᓗᓇᐃᒃᑯᑕᐅᕗᑦ ᐊᖏᖃᑎᒌᑦᑎᐅᓯᒪᓂᕐᒧᑦ ᐊᐅᓚᑦᓯᔾᔪᓯᑦᑎᓐᓂᒃ ᒐᕙᒪᐅᓪᓗᑕ 

ᐊᑕᖏᖅᑐᑕᓗ ᐊᑦᓱᕉᑎᖃᕐᓂᑎᓐᓂᒃ ᐱᐅᓯᕙᓪᓕᐊᑎᑦᓯᓂᕐᒧᑦ ᓄᓇᕗᒻᒥ.  

ᐃᓐᓇᒻᒪᕆᕈᖅᐸᓪᓕᐊᓂᖅ ᐅᐱᒋᔭᐅᓂᒃᑯᑦ ᓄᓇᕗᒻᒥ 
 

ᐃᓐᓇᒻᒪᕇᑦ ᐆᒪᓪᓗᑎᒃ ᐃᖅᑲᐅᒪᔨᕗᑦ ᓄᓇᕗᒻᒥ − ᓴᐳᒻᒥᔩᑦ ᐅᖃᐅᓯᑦᑎᓐᓂᒃ − ᑎᒍᒥᐊᖅᑏᑦ ᖃᐅᔨᒪᓂᕐᒥᒃ 

− ᓯᐊᕐᒪᖅᓴᐃᔩᑦ ᐱᖅᑯᓯᑦᑎᓐᓂᒃ. ᑐᙵᕕᒋᓪᓗᑎᒍ ᖃᐅᒪᓂᕆᔭᕗᑦ ᐊᖅᑯᓵᖅᑕᑦᑎᓐᓂ, ᖃᐅᔨᒃᑲᐃᔨᐅᓪᓗᑎᒃ 

ᑭᖑᓂᑦᑎᓐᓂᒃ ᓯᕗᓕᖅᑎᒋᓪᓗᑎᒍᓗ ᓯᕗᓂᑦᓴᑎᓐᓄᑦ. 

ᑐᓴᖅᓯᒪᔪᒍᑦ ᑐᐊᕕᕐᓇᖅᑐᒃᑯᑦ ᑐᑦᓯᕋᖅᑐᓂᒃ ᓄᓇᕗᒻᒥᐅᓂᒃ ᖃᓄᐃᓕᒋᐊᕈᑎᖃᖁᔭᐅᓪᓗᑕ ᐃᓐᓇᒻᒪᕇᑦ 

ᐃᑉᐱᒋᔭᐅᓂᖏᓐᓂᒃ ᓄᓇᕗᒻᒥ ᐊᖏᔪᖅᑳᕆᔭᕗᑦ ᐊᓈᓇᑦᓯᐊᕗᑦ/ᐊᑖᑕᑦᓯᐊᕗᑦ ᐃᓅᓯᖃᕈᓐᓇᖁᓪᓗᒋᑦ 

ᐅᐱᒋᔭᐅᓂᖃᕐᓗᑎᒃ ᖃᓂᒋᔭᖏᓐᓂ ᓄᓇᖅᑲᑎᖏᑕ ᐃᓚᖏᑕᓗ. 

ᐊᖏᕐᕋᖅᑎᓐᓂᐊᖅᑕᕗᑦᔭ 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 

• ᓱᒃᑲᓕᔭᐅᒋᐊᕐᓗᑎᒃ ᓴᓇᔭᐅᒋᐊᖃᕐᓂᖏᑦ ᐊᕕᑦᑐᖅᓯᒪᓂᐅᔪᓂ ᐃᓐᓇᒃᑯᕖᑦ ᐊᖑᒻᒪᑎᒍᓐᓇᕐᓗᑎᒃ 

ᐃᑲᔪᖅᑕᐅᒍᑎᒋᒋᐊᓕᖏᓐᓄᑦ ᓄᓇᕗᒻᒥᐅᑦ ᐃᑉᐱᒋᔭᐅᑦᓯᐊᕆᐊᖃᕐᓂᖏᓐᓄᑦ. 

• ᐊᖏᓪᓕᒋᐊᖅᑕᐅᓗᑎᒃ ᐊᒻᒪᓗ/ᐅᕝᕙᓗ ᓄᑖᕐᖑᕆᐊᖅᑕᐅᓗᑎᒃ ᐃᓐᓇᒃᑯᕖᑦ. 

• ᐊᑐᐃᓐᓇᐅᑎᑦᓯᓗᑎᒃ ᐃᓕᖅᑯᓯᑦᑎᓐᓄᑦ ᐅᖃᐅᓯᑦᑎᓄᓪᓗ ᑐᕌᒐᔪᓂᒃ ᐱᓕᒻᒪᑦᓴᐃᓂᕐᒧᑦ 

ᐃᖅᑲᓇᐃᔭᖅᑎᓂᒃ ᐃᓐᓇᒃᑯᕕᓐᓂ. 

• ᓱᒃᑲᓕᔭᐅᒋᐊᕐᓗᓂ ᐱᕙᓪᓕᐊᑎᑕᐅᓂᖏᑦ ᐃᓪᓗᓕᐅᕐᓂᕐᒧᑦ ᐃᓐᓇᒻᒪᕆᓐᓄᑦ 

ᐊᒥᓱᕐᖑᕆᐊᖅᓯᓂᖅ ᐃᓪᓗᓕᕆᓂᕐᒧᑦ ᐊᔾᔨᒌᙱᑦᑐᓂᒃ 

ᐊᑐᐃᓐᓇᒍᓐᓇᖅᑐᓂᒃ 
 

ᐃᒡᓗᕕᒐᕐᓂᒃ ᐃᓪᓗᑖᖅᑲᐅᓄᑦ − ᐊᖏᕐᕋᕗᑦ ᑐᙵᕕᒋᒐᑦᑎᒍ − ᐃᓯᖅᓯᒪᕕᑦᓴᐅᓪᓗᑎᒃ 

ᐊᑦᓱᕈᕐᓇᖅᑐᒃᑰᖅᑎᓪᓗᑕ − ᖁᐅᑦᑕᐃᓕᕕᒍᓐᓇᕐᕕᒋᓪᓗᑎᒍᓗ ᓯᓚᒥᒃ. 

ᐱᕈᖅᓴᐃᕕᒋᕙᑦᑕᕗᑦ ᕿᑐᕐᖓᑎᓐᓂᒃ − ᑕᐃᒫ ᑕᒡᒐ ᓄᓇᖅᑲᑎᒌᓕᖃᑦᑕᖅᑯᒍᑦ. 

ᐊᑐᐃᓐᓇᖃᕐᓂᖅ ᑕᐃᒪᙵᓕᒫᖅ, ᐅᓗᕆᓇᙱᑦᑐᓂᒃ, ᑕᑎᒋᔭᐅᑦᓯᐊᕈᓐᓇᖅᑐᓂᒃ ᐃᓪᓗᖃᕐᓂᖅ 

ᓇᓗᓇᐃᕈᑎᐅᒻᒪᑦ ᐃᓅᓯᖃᑦᓯᐊᕈᓐᓇᕐᓂᑎᓐᓄᑦ − ᐊᑦᑐᐃᓂᖃᕈᓐᓇᖅᑐᓂᓗ ᐃᓕᓐᓂᐊᑦᓯᐊᕈᓐᓇᓂᕐᒧᑦ 



 

ᐱᔭᕇᖃᑦᑕᕈᓐᓇᕐᓂᖏᓐᓂᓪᓗ, ᐃᖅᑲᓇᐃᔮᑦᓴᖃᕈᓐᓇᓂᕐᒧᑦ, ᖃᓄᐃᑦᑕᐃᓕᒍᓐᓇᓂᕐᒧᑦ 

ᐃᓅᓯᖃᑦᓯᐊᕈᓐᓇᓂᕐᒧᓪᓗ ᐃᓚᒋᔭᐅᓪᓗᑎᒃ ᐃᒻᒥᓃᖃᑦᑕᕐᓂᕐᒧᑦ ᐊᐃᑉᐸᕇᓂᓗ ᐋᓐᓂᖅᑎᕆᖃᑦᑕᓂᕐᒧᑦ. 

ᓄᓇᕗᒻᒥᐅᑦ ᓱᓕ ᐊᑦᓱᕉᑎᖃᐃᓐᓇᖅᑐᑦ ᐃᓪᓗᑭᑦᓴᖅᑐᒻᒪᕆᐅᓂᕐᒧᑦ ᖄᒃᑲᓐᓂᖓᒍᑦ ᓄᕙᔾᔪᐊᕐᓇᖅ 19 

ᓯᐊᕐᒪᐸᓪᓕᐊᓯᒪᓂᖓᑕ ᐳᕙᓪᓗᓐᓇᕐᒥᓪᓗ ᑐᐊᕕᕐᓇᖅᑐᒦᒍᑎᖃᕐᓂᑎᓐᓄᑦ. 

ᐃᓪᓗᓕᐅᕐᓂᐊᖅᑐᒍᑦ ᓄᓇᕗᒻᒥ ᓄᓇᓕᓕᒫᖏᓐᓂ. 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 

• ᓴᓇᓗᑎᒃ 1,000-ᓂᒃ ᐃᓪᓗᓂᒃ ᖃᓄᐃᑦᑐᑐᐃᓐᓇᕐᓂᒃ 

• ᖃᑦᓰᓐᓇᕈᕆᐊᖅᑕᐅᓗᑎᒃ ᐊᖏᕐᕋᖃᙱᑦᑐᑦ 

• ᐱᑕᖃᒃᑲᓐᓂᓕᕐᓗᑎᒃ ᐃᓚᒌᓄᑦ ᐋᓐᓂᖅᑎᖅᑕᐅᕙᑦᑐᓄᑦ ᕿᒫᕖᑦ, ᒪᒃᑯᑦᑐᓄᑦ ᕿᒫᕖᑦ, 

ᐊᖏᕐᕋᖃᙱᑦᑐᓄᑦ ᐃᓪᓗᒋᔭᐅᑲᐃᓐᓇᕈᓐᓇᖅᑐᑦ 

• ᐊᒥᓲᓂᖅᓴᐃᑦ ᓄᓇᕗᒻᒥᐅᑦ ᐊᑐᖅᑐᐊᕈᓐᓇᕐᓗᑎᒃ ᓂᐅᕕᕈᓐᓇᕐᓗᑎᓪᓘᓐᓃᑦ ᓇᒻᒥᓂ ᐃᓪᓗᒥᓐᓂᒃ 

• ᐊᒥᓱᕐᖑᕆᐊᖅᑕᐅᓗᑎᒃ ᐃᖅᑲᓇᐃᔭᖅᑎᑕᐅᓂᖏᑦ ᐃᓄᐃᑦ ᓄᓇᓕᓐᓂ ᐃᓪᓗᓕᐅᖅᑎᓂ 

ᓴᓇᒋᐊᖅᑎᐅᔪᓂᓗ 

• ᑲᑐᔾᔨᖃᑎᒌᕋᑎᖃᕐᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᓇᒻᒥᓂᖃᖅᑎᐅᔪᓂᒃ, ᐊᓯᖏᓐᓂᓪᓗ 

ᖁᑦᑎᓐᓂᓕᕇᓂᑦ ᒐᕙᒪᓂᒃ ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐃᓪᓗᖃᖅᑎᑦᓯᓂᖏᑦ 

ᐱᔪᓐᓇᕐᓂᖅᑖᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᖃᓄᐃᑦᑕᐃᓕᑎᑦᓯᓂᕐᒧᑦ ᒪᒥᓴᕐᓂᒧᓪᓗ 
 

ᐅᑭᐊᑦᓵᖑᓚᐅᖅᑐᖅ, ᓯᕗᓕᖅᑏᑦ ᑲᑎᒪᓂᖃᖅᑎᓪᓗᒋᑦ, ᒪᒃᑯᑦᑐᕗᑦ ᐃᓯᓚᐅᕐᖓᑕ ᑖᒃᑯᓅᓇ ᒪᑐᑎᒍᑦ 

ᑐᑦᓯᕋᖅᑐᑎᒃ ᐋᖅᑭᐅᒪᔾᔪᑎᑦᓴᓂᒃ ᐃᓱᒪᓕᕆᓂᕐᒧᑦ ᑐᐊᕕᕐᓇᖅᑐᒦᒍᑕᐅᓕᖅᑐᒥᒃ ᓄᓇᕗᒻᒥ. 

ᐃᑉᐱᓐᓂᑦᓯᐊᓚᐅᖅᑐᒍᑦ ᓇᓗᖅᑯᑎᙱᓐᓂᖏᓐᓂᒃ. 

ᒪᒃᑯᑦᑐᑦ ᓄᓇᕗᒻᒥᐅᑦ ᓱᓕ ᑎᒍᒥᐊᕐᖓᑕ ᐅᖁᒪᐃᑦᑐᒃᑰᕈᑎᐅᖃᑦᑕᖅᓯᒪᔪᓂᒃ ᑭᖑᓂᑦᑐᓐᓂ − ᑭᖑᕚᕇᑦ 

ᖁᐊᖅᓵᕐᓇᖅᑐᒃᑰᕈᑎᒋᓯᒪᔭᖏᓐᓂᒃ, ᐃᖅᑲᐅᒪᓇᖅᑐᑦ ᐊᐅᓪᓚᖅᑎᑕᐅᓪᓗᑎᒃ 

ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᑦ, ᐊᓯᐊᒎᕐᕕᖃᕋᑎᒃ ᓄᑦᑎᖅᑕᐅᖃᑦᑕᕐᓂᑯᐃᑦ ᐊᓯᖏᓪᓗ ᓯᓚᑖᓃᖔᖅᑐᓄᑦ 

ᐊᖏᔪᖅᑲᐅᓯᖅᑐᓄᑦ ᐊᑐᐊᒐᖏᑦ ᐱᓕᕆᔾᔪᓯᖏᓪᓗ ᐋᓐᓂᖅᓯᒍᑕᐅᓯᒪᔪᑦ ᐃᓄᓐᓂᒃ. 

ᖃᓄᐃᓕᒋᐊᕈᑎᖃᕆᐊᖃᖅᑐᒍᑦ ᑐᐊᕕᕐᓇᖅᑐᒃᑯᑦ ᐃᓱᒪᓕᕆᓂᕐᒧᑦ ᐃᑲᔫᑎᓂᒃ ᐃᑲᔪᖅᑕᐅᖁᓪᓗᒋᑦ 

ᒪᒃᑯᑦᑐᕗᑦ ᓯᕗᓕᖅᑎᙳᕈᓐᓇᓛᖁᓪᓗᒋᑦ ᓯᕗᓂᑦᓴᑎᓐᓂ. 

ᖃᓄᖅᑑᕐᓂᒃᑯᑦ, ᐃᓱᒪᑦᓴᖅᓯᐅᕐᓂᖅ ᐋᖅᑭᒋᐊᓕᓐᓂᒃ ᐋᖅᑭᑦᓱᐃᓗᓂ ᓴᓇᑐᓂᒃᑯᑦ ᐊᑦᓱᕉᑎᖃᕐᓂᐊᖅᑐᒍᑦ 

ᐃᓱᒪᓕᕆᓂᕐᒧᑦ ᑐᐊᕕᕐᓇᖅᑐᒦᒍᑕᐅᓕᖅᑐᒥᒃ ᓄᓇᕗᒻᒥ. 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 

• ᐊᑐᓕᖅᑎᑦᓯᓗᑎᒃ ᖁᐊᖅᓵᖅᓯᒪᔪᓂᒃ ᐱᔾᔪᑎᖃᕐᓗᑎᒃ ᐱᓕᕆᔾᔪᓯᕐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓕᓐᓂᐊᖅᑐᓕᕆᓂᕐᒧᓪᓗ 



 

• ᐃᑲᔪᖅᓱᐃᓗᑎᒃ ᐱᓕᕆᔾᔪᓯᕐᓂᒃ ᖃᓄᐃᑦᑕᐃᓕᑎᑦᓯᓂᕐᒧᑦ ᐃᓅᓯᖃᑦᓯᐊᕐᓂᒧᓪᓗ ᑐᙵᕕᖃᕐᓗᑎᒃ 

ᐃᓄᐃᑦ ᑭᓇᐅᓂᖏᓐᓂᒃ 

• ᐱᕚᓪᓕᖅᑎᑕᐅᒋᐊᕐᓗᑎᒃ ᐃᓕᓐᓂᐊᖅᑎᑦᓯᓂᕐᒧᑦ ᐱᓕᒻᒪᑦᓴᐃᓂᕐᒧᓪᓗ ᐱᓕᕆᐊᑦ ᓄᓇᕗᒻᒥᐅᓄᑦ 

ᐱᔪᓐᓇᕐᓂᖅᑖᖅᐸᓪᓕᐊᒍᓐᓇᖁᓪᓗᒋᑦ ᖃᐅᔨᒪᔨᑕᓪᓚᕆᐅᓂᕐᒧᑦ ᐃᖅᑲᓇᐃᔭᖅᑎᐅᓂᕐᒧᓪᓗ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐃᓱᒪᓕᕆᓂᕐᒧᑦ, ᐊᔪᓕᕈᑎᖃᖅᓯᒪᔪᓂᓪᓗ ᒪᒥᓴᕐᓂᕐᒧᑦ 

• ᐱᕚᓪᓕᖅᑎᓯᒋᐊᕐᓗᑎᒃ ᐱᕕᖃᕐᕕᑦᓴᐅᒍᓐᓇᖅᑐᓂᒃ, ᐱᓕᒻᒪᑦᓴᐃᓂᕐᒥᒃ, ᐃᓕᓴᖅᓯᓪᓚᑦᑖᕐᓂᕐᒥᒃ 

ᐃᓄᓐᓂᒃ ᐊᑐᐃᓐᓇᐅᑎᑦᓯᒍᓐᓇᖁᓪᓗᒋᑦ ᐃᓕᖅᑯᓯᑦᑎᓐᓄᑦ ᑐᕌᖓᔪᓂᒃ- ᐅᖃᐅᓯᑦᑎᓄᓪᓗ 

ᑐᕌᖓᓂᖃᑦᓯᐊᖅᑐᓂᒃ ᐃᓱᒪᓕᕆᓂᕐᒧᑦ ᐃᓅᓯᖃᑦᓯᐊᖁᔨᓂᕐᒧᓪᓗ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ 

• ᐃᓚᐅᖃᑕᐅᑎᑦᓯᓗᑎᒃ ᐃᓕᓴᖅᓯᒃᑲᓐᓂᕐᓗᑎᓪᓗ ᐃᓐᓇᒻᒪᕆᓐᓂᒃ ᐊᓯᖏᓐᓂᓪᓗ ᓄᓇᓕᓐᓂ 

ᐅᖃᐅᔾᔨᒋᐊᖅᑎᐅᖁᓪᓗᒋᑦ ᓄᓇᓕᓐᓂ ᐃᓄᓕᕆᓂᕐᒧᑦ ᐃᓄᓐᓄᑦ, ᐱᓕᕆᐊᖃᖅᑎᑦᓯᖃᑦᑕᕐᓗᑎᓪᓗ 

ᓄᓇᒧᑦ ᓅᑎᑦᓯᖃᑦᑕᓂᒃᑯᑦ 

• ᓴᖅᑭᔮᖅᑎᑦᓯᒋᐊᕐᓗᑎᒃ ᐊᑐᐃᓐᓇᐅᑎᑦᓯᓗᑎᓪᓗ ᐊᑯᓂᐅᔪᒧᑦ ᐊᐅᓚᔾᔪᑎᓂᒃ 

ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᓄᓇᓕᓐᓂ ᐱᒋᐊᖅᑎᑕᐅᓯᒪᔪᓂᒃ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ 

• ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓗᑎᒃ ᐃᒻᒥᓃᖅᑕᐃᓕᔪᓕᕆᓂᕐᒧᑦ ᑭᖑᓂᐊᒍᓪᓗ ᐃᑲᔫᑎᓂᒃ 

ᑲᑐᔾᔨᖃᑎᕗᑦ ᐱᓕᕆᖃᑎᒋᓗᒋᑦ, ᑐᕌᒐᖃᕐᓗᑎᒃ ᑲᒪᒋᔭᖃᕐᓂᕐᒧᑦ ᑐᙵᕕᖏᑎᒍᑦ ᐱᔾᔪᑎᖏᓐᓂᒃ 

ᓲᕐᓗ ᓱᕈᓯᐅᑎᓪᓗᒋᑦ ᖁᓄᔪᕐᓂᐊᖅᑕᐅᖃᑦᑕᕐᓂᑯᓄᑦ, ᖁᐊᖅᓵᕐᓇᖅᑐᒃᑰᖅᓯᒪᔪᓄᑦ, 

ᐊᖏᔪᖅᑲᐅᓵᕐᕕᖃᖃᑦᑕᖅᑐᓄᓪᓗ, ᐅᕕᓂᖃᑎᒌᙱᑦᑐᓂᓪᓗ ᐃᓚᐃᓐᓈᖃᑦᑕᕐᓂᕐᒧᑦ 

• ᐊᑐᓕᖅᑎᑕᐅᒋᐊᒃᑲᓐᓂᕐᓗᑎᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓱᒪᓕᕆᓂᕐᒧᓪᓗ 

ᑐᓴᐅᒪᑎᑦᓯᒋᐊᕐᓂᕐᒧᑦ ᐱᓕᕆᐊᑦ 

ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ 
 

ᐃᓕᓐᓂᐊᖅᑎᑦᓯᓂᖅ ᐃᓕᓐᓂᐊᕐᓂᕐᓗ ᑐᙵᕕᒋᔭᖏᑦ ᐃᓄᐃᑦ − ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ, 

ᐊᔪᕈᓐᓃᖅᓴᓂᖅ ᓱᓇᓕᕆᓗᓂ, ᐱᓇᓱᓐᓂᒃᑯᑦ, ᐆᑦᑐᕋᕐᓂᒃᑯᓪᓗ. 

ᐃᔾᔨᐊᖅᑕᐅᓂᕗᑦ ᐃᓕᓐᓂᐊᖅᑎᑦᓯᒍᑎᑦᑎᓐᓂᒃ ᕿᑐᕐᖓᑎᓐᓄᑦ ᑐᙵᕕᒋᔭᐅᕗᑦ ᑭᓇᙳᓛᕐᓂᖏᓐᓄᑦ 

ᐃᓐᓇᕈᖅᑲᑕ. 

ᑮᓇᐅᔭᖃᖅᑎᑦᓯᓂᐊᖅᑐᒍᑦ ᐃᓕᓐᓂᐊᕆᐅᖅᓴᖅᑎᑦᓯᓂᕐᒧᑦ ᐸᐃᕆᕕᓐᓂᓗ ᐱᓕᕆᐊᓄᑦ. 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 

• ᑮᓇᐅᔭᖃᖅᑎᑦᓯᓗᑎᒃ ᐱᐅᓂᖅᐹᓂᒃ, ᐊᑭᑐᓗᐊᙱᑦᑐᓂᒃ, ᐊᓯᔾᔨᖅᑕᕈᓐᓇᖅᑐᓂᒃ, 

ᐊᑕᖏᖅᓯᔪᓂᓪᓗ ᓱᕈᓯᓛᓄᑦ ᐃᓕᓐᓂᐊᕆᐅᖅᓴᕈᑎᓂᒃ ᐸᐃᕆᕕᓐᓂᓗ 

• ᐊᑐᐃᓐᓇᐅᑎᑦᓯᒃᑲᓐᓂᕐᓗᑎᒃ ᑮᓇᐅᔭᖅᑎᒍᑦ, ᐊᓪᓚᕝᕕᓕᕆᓂᒃᑯᑦ, ᐱᓕᒻᒪᑦᓴᐃᓂᒃᑯᑦ, ᐃᓄᒃᑐᓪᓗ 

ᐃᓕᓐᓂᐊᖅᑎᑦᓯᒍᑎᓂᒃ ᐃᑲᔪᖅᓱᖅᑕᐅᓗᓂ ᐃᓕᓐᓂᐊᕆᐅᖅᓴᖅᑎᑦᓯᓂᖅ 

• ᐱᒋᐊᖅᑎᑦᓯᓗᑎᒃ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐅᓪᓗᓕᒫᖅ ᐃᓕᓐᓂᐊᓕᓵᖅᑐᓂᒃ 

ᐃᓕᓐᓂᐊᕆᐊᖅᑎᑦᓯᖃᑦᑕᓂᕐᒧᑦ ᐱᓕᕆᐊᓂᒃ 

• ᓱᒃᑲᓕᒋᐊᖅᑎᑕᐅᓗᓂ ᐱᓕᕆᐊᖑᓂᖓ ᐃᓕᓐᓂᐊᓕᓵᖅᑐᓂᒃ ᖁᑦᑎᓐᓂᓕᒃ 12-ᒧᑦ ᐃᓄᐃᑦ 

ᐅᖃᐅᓯᖏᓐᓂᒃ ᐃᓕᓐᓂᐊᖅᑎᑦᓯᒍᑏᑦ ᓄᓇᕗᒻᒧᓪᓗ ᑐᕌᖓᔪᓂᒃ ᐃᓕᓐᓂᐊᖅᑎᑦᓯᒍᑎᑦᓴᓂᒃ 



 

ᐅᑭᐅᖅ, ᒐᕙᒪᒃᑯᑦ ᓇᓗᓇᐃᖅᓯᒍᓐᓇᖅᓯᓚᐅᖅᑐᑦ $66.1 ᒥᓕᐊᓐᓂᒃ ᑲᑐᔾᔨᖃᑎᖃᖅᑐᑎᒃ ᒐᕙᒪᑐᖃᒃᑯᓐᓂᒃ 

ᑲᒪᒍᑎᑦᓴᐅᓂᐊᖅᑐᓂᒃ ᓄᓇᕗᒻᒥ ᐃᓕᓐᓂᐊᕆᐅᖅᓴᖅᑐᓕᕆᓂᕐᒧᑦ ᐸᐃᕆᕕᓕᕆᓂᕐᒧᓪᓗ. 

ᐱᓕᕆᐊᖑᓂᖓ ᐊᑭᑐᓗᐊᙱᑦᑐᓂᒃ ᐊᑐᐃᓐᓇᐅᑎᑦᓯᓂᕐᒧᓪᓗ ᐸᐃᕆᕕᓐᓂᒃ ᓄᓇᕗᒻᒥ 

ᐱᒋᐊᖅᑕᐅᓯᒪᓕᕇᖅᑐᖅ. 

ᑕᒪᒃᑯᐊ ᑮᓇᐅᔭᖃᖅᑎᑦᓯᓂᐅᔪᑦ ᑐᑭᓖᑦ $10/ᐅᓪᓗᕐᒧᑦ ᐸᐃᕆᕕᓐᓂ ᓄᓇᕗᒻᒥ ᐊᒻᒪᓗ 238-ᑲᓐᓂᕐᓂᒃ 

ᐸᐃᕆᕕᓐᓂ ᐃᓂᑖᖅᑎᑦᓯᓂᕐᒧᑦ ᓄᓇᕗᒻᒥ. 

ᐃᓕᓐᓂᐊᖅᐸᓪᓕᐊᖏᓐᓇᖃᑦᑕᕋᑦᑕ ᐃᓅᓯᓕᒫᒥ. 

ᐃᑲᔪᖅᓱᐃᓂᖅ ᐃᓕᓐᓂᐊᖅᑎᓂᒃ ᖁᑦᑎᓐᓂᓕᕇᓕᒫᓂ ᐃᓕᓐᓂᐊᖅᑎᓪᓗᒋᑦ ᓱᓕ ᓯᕗᓪᓕᐅᑎᓯᒪᓂᐊᖅᑕᕗᑦ. 

ᕿᑐᕐᖓᕗᑦ ᐆᒻᒪᕆᒍᑎᖃᕆᐊᖃᕐᖓᑕ ᑎᒥᒥᓐᓂ ᑐᕌᒐᖃᑦᓯᐊᕈᓐᓇᖁᓪᓗᒋᑦ ᐃᓱᒪᖏᑦ ᐃᓕᓐᓂᐊᖅᑎᕗᓪᓗ 

ᐊᑐᐃᓐᓇᐅᕕᐅᑦᓯᐊᕆᐊᖃᕐᓂᖏᑦ ᑮᓇᐅᔭᖅᑎᒍᑦ ᐃᑲᔫᑎᓂᒃ ᖁᑦᑎᓐᓂᖅᓴᓄᑦ 

ᐃᓕᓐᓂᐊᕆᐊᒃᑲᓐᓂᖃᑦᑕᕈᓐᓇᖁᓪᓗᒋᑦ. 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ:  

• ᐃᓚᒋᓕᐅᔾᔭᐅᒃᑲᓐᓂᕐᓗᑎᒃ ᐃᑲᔪᖅᓱᕆᐊᖅᑕᐅᓗᑎᓪᓗ ᐃᓕᓐᓂᐊᕐᕕᓐᓂ ᓂᕆᐃᖃᑦᑕᓂᕐᒧᑦ 

ᐱᓕᕆᐊᑦ ᓄᓇᓕᓐᓃᖔᖅᑐᓂᒃ ᑲᑐᔾᔨᖃᑎᖃᕐᓗᑎᒃ 

• ᐱᕕᖃᖅᑎᑦᓯᒋᐊᒃᑲᓐᓂᕐᓗᑎᒃ ᐃᖅᑲᓇᐃᔭᕆᐅᖅᓴᑎᑦᓯᓂᕐᒧᑦ ᐃᓕᓐᓂᐊᕐᕕᐊᓗᓐᓂ ᓯᓚᑦᑐᓴᕐᕕᓐᓂᓗ 

ᐃᓕᓐᓂᐊᖅᑎᓂᒃ 

• ᐱᐅᓯᕚᓪᓕᖅᑕᐅᓗᑎᒃ ᐊᐅᓚᑕᐅᓂᖓ ᐊᑑᑎᖃᕐᓂᖓᓗ ᓄᓇᕗᒻᒥ ᐃᓕᓐᓂᐊᖅᑎᓄᑦ 

ᑮᓇᐅᔭᖅᑎᒍᑦ ᐃᑲᔫᑎ ᐊᓯᖏᓪᓗ ᑮᓇᐅᔭᖅᑎᒍᑦ ᐃᑲᔫᑎᐅᔪᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᖅᑎᓄᑦ 

• ᐱᕚᓪᓕᖅᑕᐅᓗᑎᒃ ᑐᕌᖓᓪᓚᕆᙱᑐᒃᑯᑦ ᐃᑲᔫᑎᐅᔪᑦ ᓯᓚᑦᑐᓴᕐᕕᓐᓂ ᐃᓕᓐᓂᐊᖅᑎᓄᑦ 

• ᐋᖅᑭᑦᓱᐃᓗᑎᒃ ᐊᑐᓕᖅᑎᑦᓯᓗᑎᓪᓗ ᐊᕐᕌᒍᕋᓴᕐᓄᑦ ᐱᓕᒻᒪᑦᓴᐃᓂᕐᒧᑦ ᖃᓄᖅᑑᕈᑎᒥᒃ 

ᐱᓕᕆᖃᑎᖃᕐᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐊᓯᖏᓐᓂᓪᓗ ᐱᕙᓪᓕᐊᑎᑕᐅᒃᑲᓐᓂᖁᓪᓗᒍ 

ᓄᓇᕗᒻᒥ ᐃᖅᑲᓇᐃᔭᖅᑎᖃᕈᓐᓇᕐᓂᖏᑦ ᑮᓇᐅᔭᓕᐅᕈᑎᖃᕈᓐᓇᕐᓂᖏᓪᓗ 

• ᐋᖅᑭᑦᓱᐃᓗᑎᒃ ᐊᑐᓕᖅᑎᑦᓯᓗᑎᓪᓗ ᖃᓄᖅᑑᕐᓂᒃᑯᑦ ᐸᕐᓇᐅᑎᒥᒃ ᐃᓄᐃᑦ ᐅᖃᐅᓯᖏᓐᓂᒃ 

ᐱᓕᒻᒪᑦᓴᐃᖃᑦᑕᓂᕐᒧᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ  

ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᓂᖅ ᓄᓇᓕᓐᓂ 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 
 

ᓄᓇᕗᑦ ᐱᕈᖅᐸᓪᓕᐊᒻᒪᑦ − ᑕᐃᒫᑦᑕᐅᖅ ᐱᔭᕆᐊᓕᕗᑦ ᐱᕈᖅᐸᓪᓕᐊᕗᑦ ᑮᓇᐅᔭᓕᐅᕈᑎᑦᓴᖃᕆᐊᖃᕐᓂᕐᒧᑦ. 

ᓱᓕ ᑮᓇᐅᔭᖃᖅᑎᑦᓯᒐᓗᐊᖅᑎᓪᓗᑕ ᐅᔭᕋᕐᓂᐊᖅᑐᓕᕆᓂᕐᒧᑦ ᐅᔭᕋᕐᓂᐊᖅᑐᓕᕆᓂᕐᒧᓪᓗ ᑐᕌᖓᔪᓂᒃ 

ᐱᔨᑦᓯᕋᐅᓄᑦ ᐋᖅᑭᑦᓱᐃᓂᕐᒧᓪᓗ ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔮᑦᓴᓂᓪᓗ ᓄᓇᕗᒻᒥᐅᓄᑦ ᐅᔭᕋᕐᓂᐊᕐᓂᒃᑯᑦ − 

ᕿᓂᕐᒥᔪᒍᑦ ᓄᑖᓂᒃ ᐱᕚᓪᓕᕈᑎᑦᓴᐅᒍᓐᓇᖅᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 



 

ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ, ᐃᓄᐃᑦ ᐱᖅᑯᓯᖏᑦ ᐃᑉᐱᒍᓱᑦᓯᐊᕐᓂᕐᒧᑦ ᑲᒪᑦᓯᐊᕐᓂᒧᓪᓗ ᓄᓇᒥᒃ, ᓂᕐᔪᑎᓂᒃ 

ᐊᕙᑎᑦᑎᓂᓪᓗ ᑐᙵᕕᒋᒍᓐᓇᖅᑕᕗᑦ ᓄᑖᓄᑦ ᐱᕚᓪᓕᕈᑎᑦᓴᐅᒍᓐᓇᖅᑐᓄᑦ ᒪᑭᒪᔾᔪᑎᐅᒍᓐᓇᖅᑐᓄᑦ 

ᑮᓇᐅᔭᓕᐅᕈᑎᖃᕐᓂᒃᑯᑦ, ᓄᓇᒦᖔᖅᑐᓕᕆᓂᒃᑯᑦ, ᐃᒪᕕᒻᒦᖔᖅᑐᓂᓪᓗ ᑮᓇᐅᔭᓕᐅᕈᑎᖃᕈᓐᓇᓂᕐᒧᑦ. 

ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᕐᓂᐊᖅᑐᑦ: 

• ᓄᑖᕐᖑᕆᐊᖅᑕᐅᓗᑎᒃ ᖃᓄᖅᑑᕈᑕᐅᓯᒪᔪᑦ ᐸᕐᓇᐅᑏᑦ ᐱᕙᓪᓕᐊᔪᓕᕆᓂᕐᒧᑦ ᐊᔾᔨᒌᙱᑦᑐᓂᓪᓗ 

ᑮᓇᐅᔭᓕᐅᕈᑕᐅᒍᓐᓇᖅᑐᑦ ᑭᓱᑐᐃᓐᓇᕐᓄᑦ 

• ᐱᓕᒻᒪᑦᓴᐃᒋᐊᒃᑲᓐᓂᕐᓗᑎᒃ ᐃᖅᑲᓇᐃᔮᓄᑦ ᑐᕌᖅᑐᓂᒃ ᓲᕐᓗ ᐅᔭᕋᕐᓂᐊᖅᑐᓕᕆᓂᕐᒧᑦ, 

ᓴᓇᐅᒐᓕᐅᕐᓂᕐᒧᑦ ᒥᖅᓱᒐᓕᐅᕐᓂᕐᒧᓪᓗ, ᐳᓚᕋᑦᑐᓕᕆᓂᕐᒧᑦ, ᒥᑭᔫᑎᓄᓪᓗ ᓇᒻᒥᓂᖃᖅᑎᐅᔪᓄᑦ 

ᑲᑐᔾᔨᖃᑎᖃᕐᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᓇᒻᒥᓂᖃᖅᑎᐅᔪᓂᓪᓗ 

• ᓇᓗᓇᐃᔭᐃᓗᑎᒃ ᓴᖅᑭᔮᖅᑎᑦᓯᒋᐊᕐᓗᑎᓪᓗ ᐱᕕᖃᕐᕕᐅᒍᓐᓇᖅᑐᓂᒃ ᓄᑖᓄᑦ ᓄᓇᓕᓐᓂ 

ᓇᒻᒥᓂᖃᖅᑎᐅᔪᓄᑦ ᐱᔨᑦᓯᕋᖅᑎᐅᔪᓄᓪᓗ 

• ᖃᐅᔨᓴᕐᓗᑎᒃ ᐊᔾᔨᐅᙱᑦᑐᓂᒃ ᐃᓪᓗᓕᐅᕈᓯᕐᓂᒃ ᐊᑐᖅᑕᐅᒍᓐᓇᖅᑐᓂᒃ ᓴᓇᔭᐅᒍᓐᓇᖅᑐᓂᓪᓗ 

ᓄᓇᕗᒻᒥ, ᑐᕌᒐᖃᕐᓗᑎᒃ ᐆᒻᒪᖅᑯᑎᑐᓗᐊᙱᑦᑐᓂᒃ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓᓄᑦ 

ᐱᕙᓪᓕᐊᑦᑕᐃᓕᒍᑕᐅᔪᓂᒃ ᐃᓪᓗᓕᐅᕈᓯᕐᓂᒃ 

• ᐊᑎᖅᑎᑕᐅᓗᑎᒃ ᐃᖃᓗᓕᕆᓂᕐᒧᑦ ᓚᐃᓴᓐᓰᑦ ᓂᐅᕕᕐᓗᑎᓪᓗ ᐊᖏᓂᖅᓴᓂᒃ 

ᐃᖃᓗᒐᓱᑦᑕᐅᒍᓐᓇᖅᑐᓂᒃ 

• ᐱᕚᓪᓕᖅᑎᑕᐅᓗᑎᒃ ᐃᑲᔫᑎᐅᔪᑦ ᐊᖑᓇᓱᑦᑎᓄᑦ 

• ᐋᖅᑭᑦᓯᓗᑎᒃ ᐃᑭᐊᖅᑭᕕᒃᑯᑦ ᓂᐅᕐᕈᑎᖃᕐᕕᒻᒥᒃ ᓄᓇᕗᒻᒥ ᓴᓇᐅᒐᕐᓄᑦ ᒥᖅᓱᒐᕐᓄᓪᓗ 

ᐱᔭᕇᕈᑎᖓ 
 

ᓯᕗᓕᖅᑏᑦ ᓄᓇᕗᒻᒥ ᑭᖑᓂᑦᑎᓐᓂ ᑕᑯᓇᙳᐊᓚᐅᕐᖓᑕ ᓄᓇᕗᑦ ᐱᕕᑦᓴᖃᕐᕕᐅᒍᓐᓇᖅᑐᒥᒃ. 

ᓇᖏᖅᓯᒋᐊᖃᖅᑐᓯ ᓱᓕᔪᓐᓇᓕᖅᑎᓪᓗᒋᑦ ᓯᓐᓇᑦᑐᐊᕆᓯᒪᔭᖏᑦ. 

ᒪᓕᒐᓕᐅᖅᑏᑦ, ᐊᐱᕆᔭᐅᓂᐊᖅᑐᓯ ᑲᒪᖁᔭᐅᓗᓯ ᓯᕗᓪᓕᐅᑎᔭᐅᒋᐊᓕᓐᓂᒃ ᓇᓗᓇᐃᖅᑕᐅᓯᒪᔪᓂᒃ 

ᑲᑐᔾᔨᓗᑕ ᑐᕌᒐᖓᓂ. 

ᓯᕗᓪᓕᐅᑎᔭᐅᓂᐊᖅᑐᑦ ᐱᖓᓲᔪᖅᑐᖏᓐᓄᑦ ᒪᓕᒐᓕᐅᖅᑎᓄᑦ ᑐᑭᓯᓇᑦᓯᐊᖅᑐᑦ: ᐱᓕᕆᖃᑎᖃᕐᓗᓯ 

ᐃᓚᐅᖃᑕᐅᒋᐊᖃᖅᑐᓕᒫᓂᒃ ᐃᓚᒋᔭᐅᓪᓗᑎᒃ ᐃᓄᐃᑦ ᑲᑐᔾᔨᖃᑎᒌᖏᑦ ᐊᑦᓱᕉᑎᖃᕐᓗᓯ ᓄᓇᕗᒻᒥ 

ᐊᑯᓂᐊᓗᒃ ᐃᓱᒫᓘᑎᐅᖃᑦᑕᖅᓯᒪᔪᑦ ᓲᕐᓗ ᐃᓐᓇᒻᒪᕆᓐᓂᒃ ᐃᑉᐱᒋᔭᖃᕐᓂᖅ, ᐃᓪᓗᓕᕆᓂᖅ, 

ᐃᓱᒪᓕᕆᓂᕐᒧᓗ. ᑕᑯᓇᑉᐸᓪᓗᓯ ᓄᑖᓄᑦ ᐋᖅᑭᐅᒪᔾᔪᑎᑦᓴᓂᒃ ᑲᑐᔾᔨᖃᑎᒌᒍᑎᐅᒍᓐᓇᖅᑐᓂᓪᓗ 

ᓇᓗᓇᐃᖅᑕᐅᓯᒪᒍᓐᓇᖁᓪᓗᒍ ᐊᑭᑐᓗᐊᙱᑦᑐᓂᒃ ᐃᓕᓐᓂᐊᖅᑐᓕᕆᓂᖅ ᐊᔾᔨᒌᙱᑦᑐᓂᓪᓗ 

ᑮᓇᐅᔭᓕᐅᕈᑎᐅᒍᓐᓇᖅᑐᓂᒃ. 

ᓇᓗᙱᑦᑐᖓ ᒪᓕᓐᓂᐊᕋᑦᓯᐅᒃ ᓱᓕᔪᕆᔭᐅᓂᓯ. 

 


